
Кыргыздар байыртадан залкар акындарга, комуз-
чуларга, обончуларга жана ойчулдарга бай. Адабий 
чыгармаларда ар бир жазуучу, акын өз заманынын на-
саатчысы, акыл ишмери, интеллектуалы катары чы-
гармасында жеке адамдын турмушун, коомдогу болуп 
жаткан көрүнүштөрдү чагылдырган.

Алар күндөлүк турмуштагы, инсандар аралык ма-
миледеги жакшылык  менен  жамандыктын чеги, жал-
пы улуттук, адамзаттык  адептик-этикалык идеялар 
тууралуу ой калчап, дараметине жараша чечмелеп, 
элдин адептик сезиминин, акыл көрөңгөсүнүн ар та-
раптан өсүп, байышы  үчүн  ырааттуу камкордуктарды 
көрүп келишкен. Элдик педагогиканын башка булак-
тарынан айрымасы алардын чыгармачылыгында аял 
затынын же эркектердин адеби, жүрүм-туруму, адат 
нарктарындагы оң жана терс көрүнүштөр салышты-
рылып элдин талаптарына шайкеш инсан модели 
идеалдаштырылат, б.а. алардын таалим-тарбия жаа-
тындагы акыл-ой нускалары баш аягы түгөл көз караш 
же азыркынын тили менен айтканда эмпирикалык пе-
дагогикалык концепция катары таасир калтырат. Ма-

селен, ошондой акындардын бири Б.Алыкулов адам-
ды ар кандай чен-өлчөмдөр менен түрдүү мүнөздөрдү 
салыштырып талдап, терс жактарын иргеп тандап, оң 
сапаттарынан алып кошумчалап, жалпылап олтуруп 
(скульптор түрдүү этюддардан жалгаштырып келип 
бир тулкуну түзгөндөй), өз идеалындагы ошондой ин-
сандын көркөм концепциясын иштеп чыккан. Атап 
айтканда, акын “Болоор жигит”, “Болбос жигит”, “Эр 
жигитке сын”, “Жигиттик”, “Марттык”, “Баатырдык” 
деген ырларында биз сөз кылып жаткан эркектер 
тобунун мүнөз дүйнөсүн иликтеп, өзүнүн байкооло-
ру менен коштоп, жалпылап, эр жигиттин ырааттуу 
идеалын түзгөн. [1]

Заманачы акындардын бири болуп ойчул Арс-
танбек Буйлаш уулу эсептелет (1824–1878). Ырчы 
катары 16 жашында таанылат. Арстанбектин  “Тар 
заманы” чыгармасы орчундуу теманы түзөт жана за-
ман ырларынан болуп эсептелет. “Тар замандын” өзү-
нө таандык обону, күүсү, кайрык кайталоолору бар. 
Чындыгында, Арстанбектин ыры-заман зары болуп 
эсептелет мисалы: Жайлуу конуш чыгармасында – 

жер, суудан ажырап, өз алдынчалыгын жоготуп, орус 
колонизаторлорунун бийлигинен жабыркап, турган 
калк турмушун, социалдык ал абалын бир топ реалдуу 
чагылдырат. Ойчулдун “Тар заманын” өз жашоосунун 
күзгүсү катарында кабыл алган. “Тар заман” акындын 
турмуштук коомдук-социалдык көз карашынын жы-
йындысы. Чыгарманын түзүлүү, калыптануу учуру бир 
топ узак. Ал чыгармасында заманды “азууларга бар 
заман, бечарага тар заман” катары мүнөздөгөн. 

Дагы бир заманачы акындарыбыздын бири болуп 
Калыгул Бай уулу эсептелет.(1785–1855) Ал Сарыба-
гыш уруусунун манап тукумунан чыгып, ойчул, акыл-
ман, меселчи, чечен болгон. Калыгул өз чыгармалары 
м-н ырчылар поэзиясынын тарыхында зор из калтыр-
ган. Айрым акындар анын ой, идеяларын улантып, 
“Калыгулдун сөзү эле” дедиртип эл арасына таратса, 
20-к-дын башында да “Акыр замандын” нугунда чы-
гарма түзгөн-дөр да болгон. Акындын жеке чыгарма-
чылык өнөрканасын ачык мүнөздөй турган өзүнө гана 
таандык турмуштук, коомдук-социалдык көз карашы, 
философиялык ой толгоолору, жыйынтык-корутун-
дулары бар. Калыгул-арымы кенен, нускоочу акын. 
Ошондуктан анын ойлору турмуш тиричилик жагдай-
дын тегерегинде гана болбостон, коом заман зары, 
анын келечеги, өлкөнү башкаруу иштерине, адеп-ах-
лактык, руханий дүйнөсүнө кире турган өзгөрүүлөрү-
социалдык курч маселелер болуп саналат.

Акындар чыгармачылыгындагы дагы бир негизги 
педагогикалык тема бул табияттын татаал кубулушта-
рын, ата мекендин флора жана фаунасын балдардын 
дүйнө тааным даражасына шайкеш көп кырдуу боёк-
тор менен көз алдыга келтирип сүрөттөп, эстен бекем 
чыкпагандай тааныта билишкендигинде.

Алар башталгыч класстардын “Мекен таануу” са-
бактары үчүн баа жеткис хрестоматиялык материал 
катарында кызмат кыларында шек жок. Айталы атак-
туу жазгыч акын Тоголок Молдонун “Жер жана анын 
балдары” аттуу поэмасын өз мезгилинин табият таа-
нуу окуу китеби катары баалоого болот.[8] Ал эми 
“Ала-Тоо” аттуу поэмасында тарыхый шарттар, Кыр-
гызстандын географиясы, элдин эмгек ишмердүүлүгү, 
салт санаасы, жөнүндөгү көп кырдуу,  этнографиялык  
маалыматтар чагылдырылган.

Ал эми элдин салттуу тарбия маданиятынын 
учурдагы өнүгүш динамикасын, оош-кыйыштарынын 
көп кырдуу баалуулуктарын Ч.Айтматов, К.Акматов, 
Ө.Даникеев, Т.Сыдыкбековдордун чыгармаларысыз 
үйрөнүү мүмкүн эмес.

Эгер мурда элдик педагогикалык көз караштар 
оозеки чыгармачылыкта гана катталса, азыр алардын 
милдетин көрүнүктүү жазуучулардын чыгармалары 
аткарып калды.

Ушундай чыгармалардын бири Ч.Айтматовдун 
“Ак кеме” повести. Чыгарманын күчү ал көтөрүп чык-
кан ыймандык экологиялык проблемалардын таасир-
дүүлүгүндө, мурдагы системанын туңгуюкка баратка-
нын көрсөткөндүгүндө. Жазуучу аталган кризистин 
тамырын жаңы идеологиялык ориентирлердин ошон-
дой эле коомчулуктун муундар ортосундагы руханий 
байланыштарга, салтуу педагогикалык баалуулуктарга 
текебер мамилесинен көрөт, б.а. чыгарманын башкы 
өзөгүн элдик  педагогиканын эң соңку өкүлдөрүнүн  
бири  Момундун тарыхый тамыры терең таалим-тар-

бия концепциясы менен жаңы цивилизациянын     ка-
гылышын түзөт. [3]

Окумуштуу-этнопедагог, белгилүү методист 
А.Ж.Муратов таамай белгилегендей: “Эгер чыгарма-
дан ошол нерсени алып койсок, моторун жана канат-
тарын алып таштаган самолёттой болуп калмак. Бо-
лочок, мугалимдер повесттеги Момундун сабактары 
аркылуу мин кылымдап түптөлгөн, калк таразасынан 
өтүп  эчен Орозкулдар жана орозкулчулук менен бет 
келип бирде жеңип, бирде жеңилип, калкты калк ка-
тары турпатын аныктап жоготпой сактап келе жаткан 
элдик педагогикалык акыл-ой, билимдер, этикалык 
эреже жоболор менен кеңири тааныша алышат.” [7]              

Фольклордук чыгармалардын таалим-тарбиялык 
табиятын жана аларды колдонуу ыкмаларын жет-
килең билүү мугалимдин этнопедагогикалык даяр-
дыгынын бирден-бир көрсөткүчү болуп эсептелет. 
Повесть ушул ыңгайдан алып караганда да баа жет-
кис тааныткыч мааниге ээ. Чын-чынына келгенде 
профессионалдык адабиятта жомоктун балдардын 
дүйнө таанымын, инсаңдык касиеттерин калыптан-
дыруудагы күчтүү таасирин конкреттүү турмуштук 
мисалдардын негизинде ачып берген чыгармалар 
чанда гана кездешет. Элибиздин адептик-этикалык 
маданияты өз ичинде көп кылымдык рухий практи-
калык тажрыйбаларды камтыйт. Кыргыз эл педаго-
гикасында адамдын рухий дүйнөсүндөгү, эң бийик, 
ыйык сезим – бул Ата - Мекенди сүйүү сезими. Эл 
байыртан эле адам насилин анын эл, жерге карата 
мамилесине карай баалап келген. Бул “Элсиз эл бол-
бойт, эрсиз жер болбойт”, “Жеринен айрылган жети 
жыл ыйлайт, элинен айрылган өлгөнчө ыйлайт”, 
“Журтуң базар, журттан чыккан азар”, “Ар кимдин 
жери – өзүнө Мисир”, “Чет жерде султан болгончо, 
өз элиңе ултан бол” сыяктуу макал-ылакаптарда те-
рең чагылдырылган. Ал эми эпикалык дастандар-
дын кайсынысын албайлы, “Манас” эпосунан тартып 
“Семетей”, “Сейтек”, “Курманбек”, “Жаныш-Байыш” 
ж.б. эпостордо негизги темалардын бири болуп Ата - 
Мекен темасы эсептелет. Алсак, “Манас” эпосунда эл 
менен бирге болуу, туулган жерди, элди коргоо ар бир 
жигиттин гана милдети эмес, жалпы элдик  бирдей 
тең орток көрүнүш, сапат катары сүрөттөлөт. “Эл че-
тине жоо келсе, жан аяган жигитпи” деген макалдагы 
патриоттук идея эпостогу ар бир каарманга таандык. 

Кыргыз акындары  элибиздин жаш муундарды, 
улууларды урматтоо маданиятына үйрөтүүсүнө өзгө-
чө көңүл бөлүшкөн. Айрым учурда бул жаштардагы 
нарктуулуктун, жакшы таалим-тарбия алгандыгынын 
жападан жалгыз белгиси катары бааланган учурлар да 
бар. Кыргыз элинин кылым карыткан адептик-этика-
лык салттарынын бири бул меймандостук. Элибизде 
меймандостук салтынын өтө кеңири таралышы жана 
улуттук салтка айланып кетиши, алардын өткөндөгү 
көчмөндүк жашоо турмушунун өзгөчөлүктөрү менен 
тыгыз байланыштуу жана меймандостук көпчүлүк 
акындардын чыгармаларында чагылдырылат.

Айыл-айылы менен көчүп жүргөн элибиз дүйнө-
дө болуп жаткан жаңылыктардан сырткары турушкан. 
Алар үчүн айылдап, тууганчылап келген адамдар же 
кокусунан келип калган жолоочулардын маеги ар түр-
күн кабарлардын, маалыматтардын булагы болгон [ 9, 
23-б.].

Ушундан улам атайын кадырлуу мейман катарын-
да кабыл алышып, колдо болгон тамак-ашын аябай 
сыйлап, урматтап узатышкан.

Адамды сүйүү, адам үчүн кам көрүү кыргыз эли-
нин илгертен келе жаткан меймандостук салты. Мей-
мандостук прогрессивдүү традицияга жатат. Мындай 
салт жөнүндө орус окумуштуусу В.В.Радловдун айткан 
пикирлерин мисалга келтирели. Кыргыздар өтө эле 
меймандос. Улуулардын меймандостугу улам кийин-
килерине адамды сыйлоонун үлгүсү катары берилип 
келе жатат [9.13-б.]. 

Кыргыз эли ар кыл меймандарды күтүшкөн: кыз 
– кыркын, куда – сөөк, дос –  тамыр, таяке – жээн ж.б. 
конокторунун эң сыйлууларына жогорку сый көрсө-
түлгөн. Булардан, башка «кудайы конок» дегендер да 
болгон. Жол жүрүп бара жатып, чарчаган жерден ат-
тын башын бура тартып каалаган үйүнө кирип, куда-
йы конок болууга ар бир адам акылуу болгон. Колунда 
бар жогуна карабастан ал адам үчүн кам көрүп, аны 
сыйлап узатуу элдин ыйык милдети болгон.

Кыргыздардын меймандостугун сезип, салт боюн-
ча мейман өзүн кандай алып жүрсө да, үй ээси аны 
капа кылууга уруксат берилбей тургандыгы жөнүндө, 
кыргыз эли өзүнүн меймандостугу менен илгертен 
бери эле белгилүү экендиги жөнүндө Г. Вохмянин же-
тимишинчи жылдары мугалимдер гезитине жазган.

Биздин элдин меймандостугун А.Осмонов «Бизге 
түнөй кет» деген ырында төмөнкүчө көрсөткөн:

«Көңүл капа, башым туман кеңгиреп,
Үч күн болду бизге мейман келе элек.
Жолоочунун бул кандайча шылдыңы,
Даамы жоктой, жеген токоч, жеген эт.
Сыйлап берер белен кыргыз даамы бар,
Эй, жолдошум, биздикине келе кет» [9, 180-б.].

Кыргыз эли илгертен бери жана азыр да конокко 
сый көрсөтүүнү адамдык милдет деп эсептешет. Бул 
жөнүндө белгилүү немис журналисти Клаус Вейзе 
«Берлинер цайтунг» газетасынын бетине кыргыздар-
дын меймандостугу жөнүндө: «Бир чыны чай дей-
сизби? Мейли, ичсе ичели, макул болдум… Мында 
бир чыны чай менен бүтпөйт экен. Бир чыны чайдын 
нары жагында бүтүндөй салтанаттуу чоң сый беш-
бармак болот турбайбы», – деп жазган. Меймандос-
тук чыныгы адамгерчилик менен тыгыз байланышта. 
Меймандостук башка адамды сүйүү, адам үчүн кам 
көрүүнүн жолдору менен бирдикте гана ишке ашыры-
лышы мүмкүн.

Азыркыдай ашканасы, рестораны, кафеси жок 
жайлоолордо, ээн талаада, эрме чөлдөрдө жолуккан 
жолоочуга көрсөткөн көчмөндөрдүн андай сыйы миң-
деген кылымдар бою кайталанып, муундан-муунга 
өтүп олтуруп, туруктуу элдик салтка айланган.

Кыргыз элинин Меймандостук салты жөнүндө мур-
да жана азыр Кыргызстанда болушкан окумуштуулар, 
саякатчылар суктануу менен белгилешкен. Алсак, 
1845-жылы белгилүү орус географы П.П.Семенов-Тянь-
Шанский: «Мен кара кыргыздардын меймандостук 
салтына ыйык мамиле кылышарына терең ынандым», – 
деп жазат. Орус элинин дагы бир көрүнүктүү географы 
А.П.Федченко 1868-жылы Памирдик кыргыздарда 
болуп Дарауттан (Азыркы Чоң Алай районунун борбо-
ру) кетерде көргөн сыйын минтип жазып калтырган: 
«…Мага баалуу белек кылышты, сый көрсөтүштү. Бир 
жылдык топоз беришти, топозду Бак-Бач деген жай-
лоодон алып келишти. Аны сойбой, Ташкенге алып 
кетүүнү чечтим». Чындыгында, меймандостук салты 
кыргыздарда адамдардын алака-катышы аркылуу ру-
хий керектөөсүн канааттандыруучу өзгөчө феномен.

Момундун жомоктору аркылуу калыптанган бала-
нын аялуу, аруу сезимдерине астейдил саресеп салган 
адам К.Д.Ушинскийдин «Жомоктор элдик педагоги-
канын эң алгачкы саамалыктары. Мындай алганда эл-
дин педагогикалык генийлиги менен эч ким теңдеше 
албайт» деген сөзү калетсиз. Ал эми «Кылым карыткан 
күн» романында башкы кейипкер Едигей демек, ал 
аркылуу автор «... арбагы күчтүү ата-бабалардын ка-
сиеттүү салт-санаасы жана баалуу жашоо тажрыйба-
сы урпактар тарабынан улантылабы же өздөрү менен 
кошо көмүлөбү? Эл журттун мына ушул экинчи кайра 
жаралбас руханий мурастарынын учурдагы турмуш 
жана келечек тагдыры  үчүн  маанисин азыркы муун 
анализдеп түшүнө алабы же жокпу?» деп элдик педа-
гогиканын келечек тагдыры жөнүндө тынчсызданат. 
Романдан болочок мугалимдер элдик, таалим-тарбия 
менен коммунизмдин идеологиялык догмаларына 
негизделген «тамырсыз» таалим-тарбиянын майнабы 
тууралуу нукура турмуштук фактыларга негизделген 
далилдүү ой тыянактарды таанып билишет. 

